
Тема:   Хикәя җөмлә.
Максат:    1) укучыларга сөйләү максаты (хәбәр итү, сорашу, ихтыяр һәм                                                  хис  белдерү) буенча җөмләләрнең төрләре булуын аңлату;    хикәя җөмләне аерып танырга ярдәм итү; 2) укучыларның уйлау, фикерләү сәләтен, иҗади активлыгын, дөрес язу күнекмәләрен үстерү; 3) табигатькә, кошларга карата мәхәббәт хисләре тәрбияләү; язгы һаваның сәламәтлек өчен файдалы булуын төшендерү.
Материал, җиһазлау:    А. Х. Нуриева “Татар теле “ 3 кл., (152-154 битләр), “Башл. мәкт. тат. телен укыту методикасы”С. Г. Вагыйзов, “Башл. мәкт. заманча дәрес” И. Т. Сәгъдиева, “Мәгариф” журналлары - 1989, 1990, 2002,  2004 еллар, И. Юзеевның шигырьләр җыентыгы , язгы табигать сурәтләнгән картина, “серле тамчылар”, магнитофон, кассета


                                     План.    

     Оештыру өлеше. 1.  Исәнләшү. Дәфтәрләрне алыштыру.

   2.    Число, сыйныф эше.

   3.    Сүзлек диктанты.
   4.    Сүзлек диктантының дөреслеген тикшерү.
   5.    Матур язу күнегүе.

     Төп өлеш. 1. Яңа материал өстендә эш:

· И. Юзеевның “Тукта! Ник качасың? ” шигырен уку, нәтиҗә ясау:

Тыныш билгеләре җөмләне өч төргә бүлә.

                                   Җөмлә

            -----------      -----------    --------  .  ?    !

· “Серле тамчылар”  ( бирелгән сүзләрдән җөмләләр төзү ).

2. Дәреслек буенча эш:

-дәреслектәге нәтиҗәне уку;

Физ. минутка.

- 268 нче күнегүне язып эшләү.

   3.  Картина буенча эшләү:

   -   сүзлек диктантының сүзләрен кулланып, хикәя төзү,

   -   2009 нчы ел - Спорт  һәм сәламәт яшәү рәвеше елы.
   -   7 – апрель – Бөтендөнья сәламәтлек көне.

       Йомгаклау. Йомгак ясау. Билгеләр кую. Өй эше бирү.

   Оештыру өлеше. 1.Исәнләшү.
   -    Исәнмесез, укучылар!

· Исәнмесез, саумысез!

· Хәерле иртә, балалар!

· Имин үтсен көнегез!

· Кәефләрегез ничек соң?

· Кояшлы иртә кебек.

Тукай телен, анам телен

Өйрәнергә дип килдек.                                         
         
2. Дәфтәрләрне алыштыру, число, сыйныф эше, сүзлек диктанты дигән сүзләрне язу.
3. Сүзлек диктанты.

Гөрләвек, боз сөңгесе, челтер-челтер, кошкайлар, сыерчык, яңгыр, табигать, дөнья, бөреләр, аңкый, ямьле, ямь-яшел (аңкый сүзенең мәгъ-
     нәсен аңлату ).
4. Сүзлек диктантының дөреслеген тикшерү (сүзләр тактаның арткы ягында).

· Укучылар, бу сүзләр нинди темага?

· Бу сүзләр  табигать күренешенә, яз темасына.
· Әйе, бик дөрес. Чөнки безнең хәзерге вакытта табигатьтә елның кайсы фасылы хакимлек итә инде?

· Яз фасылы.

· Әйе, март ае ул – яз ае.

5. Матур язу күнегүе.

Игътибар! Игътибар!

Яз килде дөньяга.

  - Укучылар, бу шигырьдә ничә җөмлә бар?

  - 3 җөмлә.
  - Әйе, бик дөрес укучылар. Без үткән дәрестә “Җөмлә” темасын үттек. Нәрсә әле ул җөмлә? Ягез искә төшереп алыйк әле.
  -    ...

    Төп өлеш. 1. Яңа материал өстендә эш.

    а) И. Юзеевның “Тукта!  Ник качасың?” шигырен уку. Катнашучыларны     әйтеп чыгу:

    - Сәгыйть, Өндәү, Сорау, Нокта, автор. 

    - Сәгыйть нинди хәлгә юлыккан инде, укучылар?

    - Аны тыныш билгеләре куа чыкканнар.

    - Ни өчен кудылар икән аны?

    - Ул язган чакта җөмлә ахырында тыныш билгеләрен куймаган.   

   Һәрбер тыныш билгесенең сүзен укып чыгу:
1) Сорау биргәч, ник дәшмәдең?  (сорау билгесе)

2) Хәл җый туктап, аргансыңдыр. (нокта)

3) Яле дәфтәреңне китер! (өндәү билгесе)

Димәк, укучылар, җөмләләр сүзләрдән тора, һәр яңа җөмлә баш хәрефтән башлап языла һәм җөмлә ахырында нинди тыныш билгеләре куелды инде?

                                           Җөмлә

    -----------       --------------      ----------      .     ?        !

Нәтиҗә ясау. Менә шушы тыныш билгеләре һәм укылышына карап  җөмләләр төрләргә бүленә. Ә бүген без беренче төрне – хикәя җөмләләрне карап китәрбез.

Дәфтәрләргә теманы язу: Хикәя җөмлә.

б) “Серле тамчылар” белән эшләү.
Укучылар, менә тактада “серле тамчылар”. Бу серле тамчылардан җыелып гөрләвекләр агар, ә сез тырышсагыз,  шул тамчылар артында язылган сүзләрдән җөмләләр  килеп чыгар.
 Бирелгән сүзләрдән җөмләләр төзү.

Сүзләр: чыкты, Кызарып, кояш, Җылы, керде, аша, нурлар, пыяла, өйгә, эче, китте, Өй, балкып.

(Тамчылар 3 төркемгә бүлеп куела. Җөмләнең баш хәреф белән башланган сүздән башланып китүе искәртелә).

Килеп чыккан җөмләләрне дәфтәрләргә язу.

Кызарып кояш чыкты. Җылы нурлар пыяла аша өйгә керде. Өй эче балкып китте.

Бу җөмләләр ничек укыла? Җөмләләр ахырында нинди тыныш билгеләре куярбыз?

Нәтиҗә ясау. Тыныч тавыш белән хәбәр итүне белдергән җөмләләр хикәя җөмлә була. Ахырына нокта куела.

2. Дәреслек буенча эш:

  - дәреслектәге нәтиҗәне уку (153 бит).

Физминутка.

· 268 нче күнегүне башкару (хикәяне җөмләләргә аерып укып чыгу һәм язу; тиздән кыр казларының да килүе искәртелә).

  3. Картина буенча эш (сүзлек диктантының сүзләрен кулланып  хикәя төзү)
Картинада кайсы вакыт сурәтләнгән? Табигатьтә нинди үзгәрешләр бар? Нинди кошларны күрәбез? Алар нишлиләр?  Язгы табигать нинди? һ.б. 

 Һәм шулай ук язгы һавада йөрү сәламәтлек өчен файдалы да әле. Ә сәламәтлек кеше өчен иң кирәкле нәрсәләрнең  берсе. Укучылар, быелгы 2009 нчы ел нинди ел әле? 

· 2009 ел – Спорт һәм сәламәт яшәү рәвеше елы.
· Әйе, бик дөрес. Һәм әле тагын 7апрель - Бөтендөнья сәламәтлек көне итеп кабул ителгән. 1948 елның 7 апрелендә Бөтендөнья сәламәтлек саклау оешмасы Уставы кабул ителә. Һәм бу медицина оешмасы дөньядагы халыкның исән-имин яшәвен максат итеп куя. Шушы көннән башлап 7 апрель көне – Сәламәтлек көне булып тора.

         Бөтендөнья сәламәтлек көненең  нәкъ менә 7 апрельдә үткәрелүе болай да очраклы түгел. Язгы чор – кеше организмының хәлсезләнгән, витаминнарга ярлыланган, төрле авыруларга тизрәк бирешүчән чагы. Шуңа күрә дә күбрәк саф һавада булырга, яшелчәләр белән дуслашырга, хәрәкәтле уеннар белән шөгыльләнергә кирәк.
  Йомгаклау. Дәрескә йомгак ясау. Билгеләр кую. Өй эше бирү: Сәламәтлек турында мәкальләр язып килергә.

чыкты            Кызарып            кояш

Җылы            керде          аша            нурлар

пыяла             өйгә

эче                  китте         Өй         балкып        
Тукта, ник качасың?
                                                          Илдар Юзеев.

Әллә төштә, әллә өндә,

Әллә кичен, әллә төнлә -

Бара Сәгыйть урам буйлап,

Бик куркыныч уйлар уйлап:

“Килеп чыкса бер юлбасар

Йә хулиган – кая качар?”

Ишетә ул бер ят тавыш:

“Сәгыйть кая китеп барыш?”

Аяклары тими җиргә,

Тотына ул йөгерергә.

Шүрләмәгән икән юкка:

Арттан тавыш: “ Сәгыйть, тукта!”

Ә монысы – тимәс кебек,

Салмак тавыш – киңәш кебек:

“Бездән куркып калгансыңдыр,

Хәл җый туктап, аргансыңдыр”.

Һаман чаба, чаба Сәгыйть,
Хәлдән таеп ава Сәгыйть.

Куучылар ала урап,

Сәгыйть мескен ята  елап:

“Ник кудыгыз? Ник тоттыгыз?

Сез кемнәр? Ник куркыттыгыз?”

· Сорау биргәч, ник дәшмәдең?

· Хәл җый дигәч, сөйләшмәдең.

· Туктамадың “Тукта!” дигәч.

· Егылдың – мин – Нокта килгәч.

· Безне артык дип уйлыйсың

Язган чакта ник куймыйсың

Сорау, Өндәү, Нокта, Өтер?

Яле дәфтәреңне китер!

Сәгыйть торып утырган, ди,

Сүз биреп чак котылган, ди:

“Онытмамын һәр җөмләдә,

Көндезен дә һәм төнлә дә.

Яшәү рәхәт хата юкта.

Ялгышларга куям Нокта”.


Бирелгән сүзләрдән җөмләләр төзеп язарга.

1. көн, җылы, аяз.

2. болыннар, кояш, урманнар, нурлар,  коена.

3. оча, күбәләкләр, болын.

4. урман, сайрый, кошлар.

5. суда, сай, уйный, бәбкәләре, үрдәк.

6. Зөһрә, Җиһан, белән, киләләр, мәктәптән, кайтып.

Бирелгән сүзләрдән җөмләләр төзеп язарга.

1. сагынып, яз, көткән, килде.

2. сибә, җылы, нурын, кояш.

3. җепшек, эри, челтәрләнеп, кар.

4. оя, агач, кошлар, ясыйлар, башларында.

5. игенчеләр, чәчүгә, язгы, хәзерләнәләр. 

Бирелгән  сүзтезмәләрдән, кирәгенчә сүзләр өстәп җөмләләр төзеп язарга.

1. Чәчәкле җәй. Саф һава.

2. Киң болын, яшел хәтфә, үләнгә төренгән.

3. Нәни балалар, җылымса сулы, түгәрәк күлдә, йөрү.

4. Тырыш укучылар, бакчада эшләү.

Бирелгән сүзләрдән җөмләләр төзеп язарга.

1. таң, урман, өстендә, атты, сызылып.

2. тавышы, тирә-якны, кошлар, яңгырата.

3. егетләр, керештеләр, чабарга, печән.

4.  күңелле, һавада, саф, иртәнге, эшләве.  
